
ТОВЧ ХУРААНГУЙ 

Морин хуурын үүслийн домог ярианд түүний үүссэн үзэгдлийн учир шалтгаан, 
үүсэл гарал, харилцан уялдаа зэргийг тайлбарлахаас гадна ардын хайр сэтгэлийг 
тусгасан байдаг. Эдгээр домог яриаг судлах нь монголчуудын узуур сэтгэлгээг 

илэрхийлж, оор соёлыг тодлох ач холбогдолтой юм. Энэхүү судалгаанд Өвөрмонгол 
болон Монгол Улсаас цуглуулсан 55 хувилбарыг шинжлэн, үйл явдлын адил төсөөтэй 
шинж, дүр болон мотив, уламжлал шинэчлэлд дүгнэлт хийсэн. Энэхүү өгүүлэлд зөвхөн 
морин хуурын домгийн дүрийн судлалыг авч үзнэ.  
 Морин хуурын үүслийн домог яриан дахь уран дүрүүд ч мөн адил нийгэм түүхээр 
гол танигдахуунаа болгож, цул хий хүсэл, уран санааны дүрээс ангижран, аажмаар хагас 
хүн, хагас сахиулсны дүр болон хувирсан төдийгүй амьдрал ахуйд улам ойртон эгэлшин 
дүрслэгдэх болсон дүрийн өөррчлөлтийг ажиглаж шинжиллээ. Жишээлбэл, уул усны 
эзэн дагинастай ойлголцох Хөхөө Намжилаас эхлээд хоромхон зуур хорвоог туулдаг 
жонон хар морь хүртэлх хүн-сахиулс, хүлэг-сахиулсын дүр, хайртай бүхнээ өмгөөлөн 
тэмцэгч дүр (Сүх хүү, Хөхөө Намжил, Очир өвгөн), олз ашигт дурлагч, дээрэнгүй үзэлт 
харгис хэрцгий хаад ноёд (Ван ноён, түшмэд, тахар нар) гээд амьдралд тохиолдож болох 
эгэл дүрүүдийг сайн муугаар нь хослуулан товойлгон дүрслэх болжээ. Энэ мэт сайн муу, 
сайхан муухай, үнэн худал, хар цагаан домгийн уран дүрүүдийг хамтад нь дүрсэлснээр 
тэд бие биесийнхээ үнэн дүр төрхийг тодруулж, уншигч, сонсогчид харьцуулан ойлгоход 
дөхөм болж өгсөн байна.

ОРШИЛ

Монголчууд олон зуун жилийн түүхэн явцад аман зохиолыг үүсгэж, төрөл зүйлийг нь 
олшруулан баяжуулж, түүний өв санг бүрэлдүүлсээр ирсэн. Энэ явцад уран дүрийг 
олноор амилуулан бүтээж, “Монголын нууц товчоо”, “Алтан товч”, “Эрдэнийн 

товч”, “Болор толь” зэрэг тулгар бичгийн дурсгалуудаар өдгөө бидэнд өвлүүлэн 
уламжлуулсан нь бий. Бөртэ чоно, гоо марал, Алунгоо эх, Чингис хаан, Боданчар мунхаг, 
Добу мэргэн, Дува сохор–оос эхлээд орчин үеийн аман зохиолын Хөхөө Намжил, Сүх хүү, 
өвгөн эмгэний дүр болтлоо хувьсан өөрчлөгдсөн түүхэн зүй тогтлоос нийгмийн байдал, 
хүн зоны сэтгэлгээний хувьсал өөрчлөлтийг ажиглан шинжилж болохоор байна.
 Ер нь домог яриаг эрдэмтэд “ямар нэгэн түүхэн хүн, түүхт хэрэг, эсхүл ямар нэгэн 
газар усны дурсгалт зүйл, эсхүл ямар нэгэн үнэн юм, бодат зүйл буюу ямар нэгэн зан 
үйл, ёс заншил дадхалаас эш авч ургаж гараад олон түмний дотор ам чихээр уламжлан 
дэлгэрсэн охор үлгэр”1 , “Домог, түүх ба явган үлгэр \түүний доторх шидэт үлгэр\ 
зэрэгтэй нягт уялдаж, энэ хэдэн завсрын шинжийг агуулсан”2  гэх мэтээр үздэг. Үнэхээр 
домог яриануудыг ажиглаж байхад түүхэн дүр нь үнэн бодит боловч болж буй үйл явдал 
нь зохиомол, эсвэл үйл явдал нь үнэн боловч дүр нь зохиомол байх зэргээр олон янз 
хувилбарууд үүсэж буй болсон нь тодорхой харагдана. Гэхдээ хүний амьдралд болж 
өнгөрсөн болгон домог яриа болдоггүй, харин “ард түмний хүсэн хүлээсэн болоод тэдний 
орон зайг нөхөж чадах өнгөрсөн үйл явдал”3  л домог яриа болон үлддэг гэдгийг санах 
хэрэгтэй. 

 1 Мандах.Монгол ардын аман зохиолын онолын үндэс.Өвөр монголын соёлын хэвлэлийн хороо., 2017., х.80.
 2 Мандах.Ардын аман зохиолын онол.Лионины үндэстний хэвлэлийн хороо., 1992., х.757.
 3 Батцэцэг Д. Домог.УБ., 2018., х.22. 

А.ХӨХӨӨ НАМЖИЛ, СҮХ НАРЫН ДҮР

Хайр сэтгэлийнхээ төлөө жигүүрт хүлгээ 
унан өдөр шөнийг умартан давхигч соёлын 
туурвигч баатар бол Хөхөө Намжил. Тэрээр 

уянгат сайхан хоолойгоороо яруу эгшиглэнт 
дуугаа дуулахад “морьтой хүн бууж сонсдог, явган 
хүн сууж сонсдог”4 бөгөөд “Алтайн ан амьтад 
хүртэл уярдаг”5. Түүний ийнхүү сайхан дуулахыг 
нь гайхан биширч, магтан сайшаахдаа хөхөө 
шувууны дуутай адилтган Хөхөө Намжил гэж 
нэрлэсэн гэх ба энэхүү гол дүрийн баатрыг хааны 
олон адуун сүргийг алдалгүй хариулагч адуучин, 
мөн Саруул гүний хошууны нутагт амьдарч 
байсан бодит хүн гэхчлэн янз бүрээр тодорхойлон 
тэмдэглэсэн  байдаг. 
 
 Монголын баруун хязгаараас зүүн хязгаар 
хүрч, Дорнын уудам талыг туулан, зарим домогт 
сайхан сэтгэлт дагина, эсвэл гүнжтэй уулзах гэж 
яваагаас /хугацаатай болоод хугацаагүй цэргийн 
албанд томилогддог/ түүний чин сэтгэлийн илрэл 
мэдэгдэнэ. Тэрээр эрдэнийн хүлгийнхээ ачаар цаг 
хугацааг товчлон, дүүлэн нисэх нь хорон санаат 
хүний анхаарлыг татаад зогсохгүй атаа хорслыг 
төрүүлж, үүний улмаас хагацлын гашууг амсдаг. 
Ингэснээр Хөхөө Намжил хонгор хайрттайгаа 
уулзах учрал тохиол алдарсан ч, сэтгэлийн үгээ 
шингээн, аялгуулан хөгжимдөх морин хуурыг 
урлан бүтээж байгаа домгийн туурвигч баатар 
болон мөнхлөгдсөн юм. Харин түүний бүтээсэн 
морин хуур нь санан мөрөөдсөн, эргэн дурссан 
сэтгэлийн илэрхийлэл болсон хөгжмийн зэмсэг 
болон үлджээ.
 
 Нийгэм цаг хугацаа урсан өнгөрөхийн 
хэрээр хүмүүсийн аж амьдрал, соёл сэтгэлгээнд 
шинэ танилт, шинэ өнгө төрх орж, энэ нь улмаар 
үлгэр домог, түүх ярианд тусгалаа олсныг морин 
хуурын домог ярианаас сүвэгчилбэл, домгийн 
ихэнх хувилбарт Хөхөө Намжил морин хуураа 
бүтээчхээд аялгуулан хуурдаж буйгаар төгсдөг 
бол зарим домгийн хувилбарт түүний хүлгийн 
жигүүрийг хайчилсан санаа муут эмэгтэйн 
жигшүүрт хэргийг ард олонд илчилж, дуулж 
хуурдаж яваагаар өгүүлдэг. Энэхүү өгүүлэмжээс 
бид “худал хуурмаг, шударга бус нийгмийн 
эсрэг зогсож буй цоо шинэ Хөхөө Намжилын 
дүр”-ийг харж болох юм. Мөн үүний яг эсрэг 
Хөхөө Намжилд өөрт нь худал хуурмаг, шударга 
бусын хар сүүдэр туссан байгаагаар дүрслэх 

хувилбарууд ч Өвөрмонголоос олдсон жишээнд 
бий. Тухайлбал, Хөхөө Намжил нутагтаа эхнэртэй 
боловч мөн очсон газартаа дурлалт бүсгүйтэй. 
Угтаа Хөхөө Намжил сайхан сэтгэлтэй, сайн талын 
дүр байх учиртай юм. Гэтэл ингэж 2 сэтгэлээр 
дүрслэгдсэнээр “сайны дотор муу, муугийн 
дотор сайн байж болдог” гэсэн ухамсрыг таньж 
мэдсэний үндсэн дээр үүсэж бий болсон бас нэгэн 
дэвшилтэд дүр болж байгаа билээ. Лавшруулаад 
бодвол ард түмний хайр хүндэтгэлийг хүлээсэн 
Намжилын дүрээр дамжуулан энэ үзэл санааг 
ойлгуулахыг зорьсон байж ч болох юм. Түүнчлэн 
түүнд туслагч хүлэг морийг үхүүлсэн нь шударга 
бус, буруу үйлдлийн үндсийг тасалж буйтай ижил 
санаа байхыг үгүйсгэх аргагүй. Ямартай ч Хөхөө 
Намжил бол ард түмний соёлт баатар бөгөөд 
түүгээр дамжуулан сайны доторх мууг таягдан 
хаяхыг уриалсан шиг хувилбарууд тэмдэглэгдэн 
үлдэх болсон нь харагдана.
 
 Хөхөө Намжилд хүлэг мориноос гадна 
харцгай, хараацай, хөхөө зэрэг шувууд туслах 
бөгөөд эдгээр нь домгийн уран сэтгэмжээр 
амилан, хүншүүлсэн дүрийг бүтээдэг. Тэд үргэлж 
эзэндээ туслах ба тэдэнгүйгээр Хөхөө Намжилын 
үйл хэрэг бүтэхгүй мэт. Аман зохиолын бусад 
төрөлд ч мөн адил шувуугаар үнэнч тустай, 
эрэмгий зоригтой, иртэй бяртай, овжин сэргэлэн 
дүрүүдийг дүрслэх ба мөн түүгээр бэлгэдэл 
болгон төлөөлүүлэх нь бий. Эцэст нь хэлэхэд 
Хөхөө Намжил жигүүртэн шувуудтай ойлголцдог, 
жирийн биш хүлэг морьтой, савдаг шивдэг, лус, 
дагинатай ханилж байгаа нь домгийн уран сайхан 
юм. 
 
 Харин Сүх хүү бол баяд ноёдын эсрэг 
тэмцэгч, ард түмнийг төлөөлсөн хэв шинжит дүр. 
Түүний байр суурийг үгээгүй ядуу гэж тодотгон 
өгүүлсэн нь эгэл ардын байр байдал ямархан хүнд 
хэцүү байгааг илэрхийлсэн далд санаатай бөгөөд 
домогт айлын мал хариулагч, адуу адуулагч, 
20,30-хан хоньтой зэргээр дүрсэлдэг. Гэвч ийм 
ядуу зүдүү байлаа гээд хүн чанараа уландаа 
гишгээгүйг “эзэнгүй хээр талд чоно нохойд 
идэгдэх”6, “хатах шахсан түүнийг харж байгаад 
үхүүлэхээс”7 айхдаа гэртээ авчирч буйгаас харж 
болно. Түүний хэлж буй үг нь ард түмний дуу 
хоолой болж, хийж буй үйлдэл нь ангийн тэмцлийг 
эсэргүүцэгч нэгэн байгааг илхэнээ харуулна. 
Харгис вантаны өмнөөс “Ван ноён, би морио 
уралдахаар ирснээс биш худалдахаар ирээгүй”8, 

4  Ловор Г., Золбаяр Л. Монгол туургатны аман зохиолын чуулган. УБ., 2009., х.180-181.
5  Энэбиш Ж. Хөгжмийн уламжлал шинэчлэлийн асуудалд. УБ.,1991., х.77.
6    Хурц нар. Монгол ардын үлгэрийн чуулган. ӨМСХХХ., 2000., х.387-389.
 7 Иүй Лан., Бу Уин Шан нар. Монгол соёлын гал аян. ӨМАХХ. 2012., х.4. 
⁸  Хурц нар. Монгол ардын үлгэрийн чуулган.ӨМСХХХ. 2000.  х.387-389.
9  Баянжаргал С. Морин хуурын их чуулган.ӨМАХХ. 2010. х.11-12.

“яах гэж дээрэнгүй аашилж амь шигээ хайрладаг 
саарлыг минь хүчиндэж авах гэж санадаг юм”9  
гэж хээв нэг хариулж байгаагаас тэмцэгч ардын 
баатрын өнгө будаг ханхална. Чухамдаа энэ бол 
ард түмэн хийгээд баяд ноёдын хоорондын ангийн 
тэмцлийн тод жишээ. 
 
 Энэ харгис хэрцгий дарамт шахалт бүхий 
феодлын нийгмийн хүнд хэцүү цагт өөрөө ядуу 
зүдүү, ядарсан зүдэрсэн байж болох ч өөрөөсөө 
дорой буурайг тэтгэн тэнхрүүлэх сайхан сэтгэлт  
дүр тодрон гардаг бол “эзнээ балчиг шавраас 
татан гаргасан морио магтах, хонин сүргээ чоноос 
хамгаалахад нь талархан баярлах, ноёны ан 
авд оролцоод саарал мориныхоо ачаар их олз 
омогтой яваагаа бахархан ярьж байдаг”-аас 
чин шударга эзний дүр мөн л товойн дүрслэгдэж 
байна. Түүнчлэн нарийн ажиглавал “за яамай 
даа, муу ядуу хүү нэг унагатай болж дээ”10  гэж 
“айл аймгийнхан нь үзэн баясаж”  буйгаас жирийн 
ард иргэдийн бие биенээ ойлгох, хүндэтгэн үзэх, 
ахан дүүсийн хайр энэрэл ч илрэнэ. Энэ мэт 
Сүх хүү хийгээд эгэл ардыг хооронд нь адилтган 
харьцуулбал нэгэн зорилгын төлөөх дүрүүд 
болохыг нотолж болно.
 
 Домгийн зарим нэг хувилбарт түүнийг 
тэмцэгчээс гадна зорилгодоо үнэнч, тууштай 
дүр болгон өгүүлэхдээ “хувилгаан сааралтайгаа 
учрах гэж өлсөж умдаасах, ядарч туйлдахаас 
эхлээд үзэшгүй муухай чонон шулам, хэрцгий 
догшин харцгай, эгц өндөр хад асга, эмгэн шулмын 
орд харш“ зэрэг олон саад бэрхшээлийг даван 
туулуулдаг. Энэ бол Сүхийн өөр нэгэн хувилбар 
бөгөөд ухаант өвөг дээдсийнхээ гэрээс захиасыг 
чандлан биелүүлж буй үр хойчсын сэтгэлийн 
дуулал юм. 
 
 Эндээс дүгнэхэд Сүх бол өрөвч энэрэнгүй 
эзэн, итгэлтэй түшигтэй ардын баатар, эрэлхэг 
зоригтой тэмцэгч уран дүр юм. Харин энэхүү 
дүрийг тодруулан гаргахын тулд ван ноён, аймгийн 
ахлаач, эзэндээ хов хүргэгч тахар, зусарч бялдууч 
түшмэдийн дүрийг эсрэгцүүлэн дүрсэлсэн нь 
домогт дутагдаж болшгүй бүрэлдэхүүн хэсэг 
болно.
 
 Ерөнхийлөн тодорхойлбол, Хөхөө Намжил 
бол хайр сэтгэлийнхээ төлөө тууштай тэмцэгч, 
харин Сүх хүү харгис феодал ангийн үнэн 
нүүр царайг илчлэгч, тэдний дарамт шахалтыг 
эсэргүүцэгч ард түмний төлөөлөл болсон дүр юм.

Б.ВАН НОЁН, БАЯД ЯЗГУУРТНЫ ДҮР

Морин хуурын домгийн тухайд Ван ноён, 
баяд ноёд бол ангит нийгмийг төлөөлсөн 
дүр юм. Тэд “алт мөнгө авдраар дүүрч, 

таван хошуу мал тал дүүрч байвч энэ ч үгүй, тэр ч 
байхгүй гэж муу амлаж, хүний ганц ишиг шүдлэн, 
ботго тором, тугал бярууны бараагаар шүлсээ 
савирч” , харин адуучид, малчид нь “унаарийн 
ганц ч морь байдаггүй”  тийм сувдаг шунахай, 
идэхийг мэдэгч гаргахыг үл мэдэгч бирд адилаар 
дүрслэгддэг. Тэд хэдий нэр төр, хэргэм зэрэг 
хэтийдсэн ч Сүхээ, Адьяа, Сарансүх зэрэг эгэл 
жирийн хүмүүсийн амин зуулга болсон ганцхан 
морины төлөө үхэн хатан тэмцэлдэж байгаа 
өгүүлэмжээр домгийн гол зөрчлийг гаргаж ирсэн. 
Домог ярианд өгүүлэхээр Сүх хүүгийн саарал 
морь наадамд түрүүлэн ирэхэд нүд цавчилгүй 
харж суусан вантан, аль эсвэл зарим хувилбарт 
“мянган агтын дундаас долоон хошууны найрт 
тэргүүн авсан хүлгийг өөрийн биеэрээ унан, 
уралдаан эхлэх дохиог ч хүлээсэнгүйгээр урьдаар 
гарч гүйлгэсэнч ард нь хоцорсон ван ноён ”  зэргийг 
харуулах бөгөөд тэдний уур хилэн, атаа хорсол нь 
төрснөөр домгийн үйл явдал улам зөрчилдөөнтэй 
болдог. “Хэний морь түрүүлбэл охиноо энэ зоригт 
унаачид бэр болгоно” , “тавнангаа болгоно”  
гэсэн боловч ядуу зүдүү, өнчин хүүг хараад дороо 
царай хувирч, өөрийн хэлсэн үгээ идэж “Чи муу 
ядуу хүү. Ван миний тавнан болж яахин болох 
билээ. Чамд хэдэн ембүү өгье. Тэр саарлаа 
худалдчих, мэдэв үү” , “наад морио үлдээгээд 
буц”  зэргээс дээрэнгүй ширүүн ноёны төлөв 
байдал тодорхой харагдаж байна. Энэ мэтчилэн 
дорой буурай, ядуу зүдүүг ад үзэн, хяхан хавчин, 
дарлаж мөлжих байдал нь хэрээс хэтэрч, ард 
түмэн тэсэхээ байхдаа өөрийн үзэл бодол, хүсэл 
эрмэлзлээ эгэл жирийн ардаар төлөөлүүлэн 
тэдэнд үгээ хүргэж байгаа нь домгийн үйл явдал, 
өгүүлэмжээс илэрхий.
 
 Гэтэл “хүн болгон адилгүй, хүлэг 
болгон жороогүй” гэгчээр харгис дээрэнгүй 
ноёнтон байхад хайрлан энэрэх сэтгэлтэй, харц 
арддаа элэгтэй, ил далд идэхийг мэдэхгүй, эд 
хөрөнгө нимгэн, сайхан сэтгэлт ноёны дүр бас 
дүрслэгдсэн байдаг. Энэхүү ард олны хүндлэл 
хайрыг хүлээсэн эзэн ноён нь (Сэцэнмэргэн 
ноён) ховдог шунахай ноёны дараасанд ороход 
байгаа ганцаасаа илүүчлэх сэтгэл эгэл ардын 
хэнээс нь ч гарч байгааг “Сарансүхийн морь”  

10 Эрдэнэчимэг Л. Морин хуурын арга билгийн арван хоёр эгшиглэн. УБ., 2019., х.164-166. 
11 Баянжаргал С. Морин хуурын их чуулга. ӨМАХХ., 2010. х.11-12.
12 Хадач Ган Төмөрбөх., Сарана Ч. Алшаа зүүн хошууны аман үлгэр. ӨМСХХХ. 2017. х.371-373.
13  Ванчинжав Ван. Ордос ардын аман зохиолын билгийн сан оршвой. ӨМӨЗО-ы Сонин мэдээ хэвлэлийн товчоо. 2005. 
х.241-249.
14 Мөн тэнд. х.241-249.

гэх домогт тод томруун өгүүлсэн байдаг. Домгийн 
гол агуулгад, Дүүхэй хөх Сэцэнмэргэн ноёны 
арддаа хүрээлэлтэй явахыг үзээд атаа нь хөдлөн 
сууж тэсэхээ байхдаа түүний уралдааны морь, 
тэмээг сойл алдуулж, өөрөө жил бүрийн наадмын 
түрүүг авахын зэрэгцээ өөрийн мал хөрөнгийн 
зузааныг гайхуулж, хад чулуу үзэгдтэл бичиж, 
чихтэй бүхэнд сонсогдтол бардамнаж явдаг. Эзэн 
ноёноо удаа болгон Дүүхэй хөхөд дийлэгдээд 
байхаар ардууд нь түүнийг бодож, өөр өөрийн 
байх нэг хоёр морь, тэмээгээ ноёндоо өргөсний 
дотор Сарансүх хэмээх ядуу айлын шарга морь 
байснаар домгийн зөрчлийн шалтгаан болно. 
Энэ шарга морь уралдаанд түрүүлсэн нь Дүүхэй 
хөхийн ёроолгүй ховдог сэтгэлийг оволзуулж, 
гэгээн цагаан өдрөөр тэр шаргыг бэлчээр дээрээс 
нь хулгайлуулан домог яриан үйл явдал туйлдаа 
хүрнэ. Эндээс Сэцэнмэргэн ноён бол үнэнч 
шударга, эрх тэгш байдлыг эрхэмлэгч, нутаг ус, 
ард олондоо хайртай эрхэм дээд зан чанартай 
хэмээн зөв талаар сайшаан дүрсэлсэн нь харагдах 
бол Дүүхэй хөхийн дүрээс харгис хэрцгий, тэнэг 
мунхаг, ховдог шунахай ноёныг илчлэн, шүүмжлэн 
өгүүлснийг ажиглаж болно. 
 
 Мөн сайн, муу эзэн ноёны дүрийг домог 
яриандаа дүрслэхээс гадна өнчин ядуу, дорой 
буурай Сүх хүү, Хөхөө Намжил, Сарансүх, Адьяа 
зэргийн тэнүүл хэсүүлийн амьдралыг эдлэн 
маш хөөрхийлэлтэй амьдарч байгаа дүрийг 
олонтаа гаргах боловч тэд угийн хурц сэргэлэн, 
үг хэл шулуун шударга, сэргэг ухаан, соргог 
самбаатайгаар өгүүлэгдэнэ. Өөрсдийн авьяас 
билгийн хүчээр амьдралд тохиолдох хүнд хэцүү 
бэрхийг даван туулж, хэрсүүжин хатуужиж, саад 
бэрхшээлийг ялан дийлж байгаагаас халдаж 
болшгүй дархан эрхэт хаад ноёдын эсрэг тэмцэж 
чаддаг нийтлэг гол чанартай дүр болохыг 
анзаарууштай.
 
 Үлгэр домог, үүх түүхээ дуулж хуурдан 
хайлах нь сэлүү цагийн зугаа мэт боловч тухайн 
нийгэм цаг үедээ үзэл бодлоо уламжлан хэлэлцэх 
бас нэгэн зуучлуур гэж хэлж болмоор байна.

В.ГҮНЖ, ЛУСЫН ОХИНЫ ДҮР

Морин хуурын үүсэлтэй холбогдох домгийн 
уран дүрийн тухайд сайхан сэтгэлт гүнж, 
лусын охин, бүсгүйн дүрүүд байхаас гадна 

ховч, атаа жөтөөт эмэгтэйн дүрүүд ч тохиолддог. 

Тэд хэдий туслах дүрүүд боловч домгийн үйл явдал, 
өгүүлэмжийг илүү сонирхолтой болгож, амьдралд 
тохиолдох элдэв асуудлыг дэвшүүлэн гаргаж 
өгдгөөрөө ихээхэн ач холбогдолтой. Ялангуяа 
Хөхөө Намжилын домогт Хөхөө Намжил–Гүнж–
Ховч хүүхэн нарын дунд үйл явдал хэлхээслэгдэх 
агаад хайрын гурвалжинг үүсгэж, улмаар хонгор 
хоёр зүрхийг учруулж байсан үнэнч хүлэг нь 
үрэгдэн морин хуур үүсэж бий болно. Энэхүү 
гол мотивоо хадгалсан олон хувилбарууд бий 
болсон нь тасралтгүй хөврөх цаг хугацааны гэрч 
гэж хэлж болохоор. Зарим домогт Хөхөө Намжил 
цэргийн албанд байхдаа тэр нутгийн гүнжтэй 
янаг хайрын холбоотой болж, эх нутаг энхрий 
хайртынхаа хооронд хэдэн жилийг өнгөрүүлж 
байхад зарим хувилбарт нутаг усандаа хүлээн 
суух амраг хайрт гэргий, аав ээждээ очиж чадахгүй 
хугацаагүй цэргийн албанд татагдсан Намжил ч 
байна. Энэ мэт домог ярианы олон хувилбарууд 
үүсэхэд түүнийг дагалдан гүнж, лусын охин зэрэг 
дүрүүдээр эмэгтэй хүний уян налархай зан ааш, 
сэтгэл татам ааль төрх, цаашлаад монгол ахуй 
байдлыг өгүүлсэн шийдлүүд ч мөн төдий чинээ 
дүрслэгдэнэ. Тухайлбал, Алшаад тархсан морин 
хуурын домогт “Хас шон дээр алтан мөнгөн морьд 
уясан, шүр сувд шигтгэсэн гэртэй айлд орвол, нар 
сарыг ичээж, навч цэцгийг мишээлгэм булбарай 
хөөрхөн зүстэй лусын хүүхэн сууж байна гэнэ” , 
“Өндөг шиг цагаан монгол гэр бөмбийлцөж, хас 
шонтой, мөнгөн хөвчтэй зэл татсан айлд буувал 
галын зүүнтэй ногоон торгон дээлтэй учиртай 
хөөрхөн хүүхэн сууж байна гэнэ”  гэх зэргээс 
монголчуудын аж төрөх хэв загвар, ахуй байдал, 
монгол эмэгтэйн гоо үзэсгэлэнгийн дүр дүрслэл, 
гоо сайхны тухай үзэл танилт нэвт шингэсэн 
байгааг шинжилж болох юм. 
 
 Түүнчлэн элгэн улаан хадыг хагалж гарч 
ирсэн Алтайн дагинаас улаан өнгийг эрхэмлэх, 
хадан хаалга нээгдмэгц гэрэл цацруулан 
үзэгдсэн үзэсгэлэнт Хөхөөгийн савдгаас гэрэл 
гэгээг эрхэмлэх монгол хүний сэтгэлгээний 
тусгал илрэнэ. Улаан өнгийг хүний бие дээр авч 
үзэхдээ цусан улаан өнгөтэй авцалдуулан “үлгэр 
туульсын баатрын идэр чийрэг, цог золбоот дүр 
төрхийг бүтээдэг”   нь гэрэл гэгээг шүтэх шүтлэг 
бишрэл нь монголчуудын язгуурын ойлголттой 
холбоотой юм. Тухайлбал, “Шагжамуни бурхан 
нирваан дүрийг үзүүлэхдээ биеэс нь таван өнгийн 
гэрэл гарч, цагаан өнгийн гэрэл нь Баарин зүүн 
хошууны Ар зуугийн ууланд шингэсэн”  гэх бөгөөд 

15 Ли Ши Шиан.Монгол үндэстний уламжлалт хөгжмийн урлагийн өгүүллийн эмхэтгэл. ӨМИСХХ., 2007., х.97-98.
16 Баянжаргал С. Морин хуурын их чуулган.ӨМАХХ., 2010., х.11-12.
17  Мөн тэнд. х.11-12.
18  Хурц нар. Монгол ардын үлгэрийн чуулган. ӨМСХХ., 2000., х.387-389.
19 Хадач Ган.Төмөрбөх., Сарана Ч. Алшаа зүүн хошууны аман үлгэр. ӨМСХХХ., 2017., х.367-371.

“хэн нэгэн сурвалжит хүн, эсвэл бурхан шашны 
лам хувраг, хойт дүр төрөхийг гийлээ”  гэж 
хүндэтгэн хэлэх заншил бий. 

 Энэ мэт Алунгоо эх эр нөхөргүй атал гэрлээр 
жирэмсэлсэн зэрэг ер бишийн төрөлтний орчлонд 
мэндлэх хийгээд тэнгэрт дэвших нь бурхны ном, 
бясалгалын ачаар хүн амьтны сэтгэлийн хир 
буртгийг арилгаж, сайн сайхан үйлийн үрийг 
сацаж, гийгүүлдэг гэсэн шиг санааг агуулж байгаа 
бол түүний адилаар лус савдаг, эзэд хайрхадаа 
шүтэж бишэрч, хүндэлж тахиснаар аливаа муу 
муухай зүйлээс авран хамгаална хэмээх далдын 
сэрэл мэдрэмжээр бэлгэшээн аман зохиолдоо 
тусгаж өгдөг байхыг үгүйсгэх аргагүй билээ. 
Иймээс ч бидний монголчууд эртнээс л “хатуу 
бэрхшээлт амьдрал ахуйдаа гэрэл гэгээг туйлаар 
хүсэхийн дагуу элдэв дүрслэлийг үүдэн зохиож”  
байсны тод жишээ бол эдгээр эмэгтэйн уран 
дүрүүд болно. Тэд бүгд өөрөөсөө гэрэл гялбааг 
цацруулах төдийгүй тэдний хүлэг сайн морьд нь 
хүртэл таван өнгийн солонго татуулдаг, увдис 
шидтэй. 
 
 Мөн тэд үзэсгэлэнт сайхнаас гадна уужуу 
холын бодолтой ухаалаг зан ааштайг “Дуугаар 
чинь сэтгэлийн чинь сайхныг мэдлээ. Хүсэл 
зоригийг чинь биелүүлэх хун шувуу шиг хурдан 
хүлгээ бэлэглэе” , “Бид ерөөлөөр учирлаа. Гэвч 
та ертөнцийн хүн, би лусын хүн учир хоёул хүлэг 
морио солилцъё. Миний морь бол эрдэнийн хүлэг, 
таны унаа болог” , “хөгшин настай ээжтэйгээ 
уулзах хүсэлтийг нь хүлээн авч жонон хар морио 
бэлэглэе”  гэх мэт дүрслэл илэрнэ. Эдгээр 
эмэгтэйчүүдийн дүрүүд бол гадаад дотоод гоо 
үзэмжээрээ төгс зохицсон, “ийм л эмэгтэй хүнийг 
сайхан гэх байх” гэсэн монгол хүний хүслийн дүр 
болтол хөгжиж чаджээ.

Г.ХОВЧ ХҮҮХЭН, 
ХАР ЭМ, ШИВЭГЧИН НАРЫН ДҮР

Морин хуурын домог яриан дүрийн тухайд 
авч үзэхэд сайхан сэтгэлт, үзэсгэлэнт 
лусын охин, уулын дагина нарын эсрэг 

дүрд ховч хүүхэн, хар санаат эм, шивэгчний дүр, 
түүнчлэн янагийн галд шатсан бүсгүйн дүрүүд 
эрхгүй хоорондоо холбогдоно. Тэднийг эрдэмтэн, 

судлаач С.Дулам “туурвигч баатар чөтгөрийн 
эгэлшсэн дүр” гэж тодорхойлсон байна. Эдгээр 
дүрүүд ихэвчлэн ховч хоншоортой, атаа жөтөө 
ихтэй, хүний зан чанарын хувьд муу эмэгтэйн 
шинжээр илэрдэг. Домогт “эгэл олныг үймүүлдэг, 
эвтэй хоёрыг бусниулдаг сүрхий ховч хүүхэн 
Хөхөө Намжилын увдист морины жигүүрийг 
хайчилж”  байгаагаар дүрслэгдэх бөгөөд домгийн 
олон хувилбарын гол мотив болж уламжлагдсан 
байна. Үндсэндээ өөрт оногдоогүй хувь 
тавиландаа хорсож, атаархахдаа тэдний хайрын 
зууч болж байсан хүлэг сайн морийг хорлох ийм 
бусармаг үйлийг сэдсэн бөгөөд муу санаа эзнээ 
отно гэгчээр “амиа хорлон”  үйлийн үрээ эдэлж 
дуусах нь ч бий.
 
 Тэгвэл янагийн галд шатсан хүүхэн “энэ 
хорвоод үзэсгэлэн өнгө мөнгүй, аль нэгэн өдөр 
бас нэгийг олж аваад өөр тийш нисээд одвол би 
яах билээ? гэх хардлын сэтгэлдээ автан, хайртай 
залуугаа дэргэдээ байлгахыг санахдаа жигүүрт 
хүлгийнх нь хөөрхөн хоёр алтан жигүүрийг нь 
хайчилж” ,  орхиж байгаа хувилбарууд бас бий 
болжээ. Түүний санахаар хүлэг сайн морь нь 
жигүүргүй болчихвол хол явж чадахгүй хэмээн 
муйхарлан сэтгэснээр мөн л хайртай залуугаасаа 
хагацаж буй харамсалтай явдал тохиолддог. Буруу 
зүйл, болчимгүй бодлоо ухаарсан энэ эмэгтэйн 
дүр бол хайртай хоёрыг хорлосон хүүхний дүрээс 
үүгээрээ ялгаатай. 

 Эдгээр хувилбарууд нь Өвөр монголын 
ном бичигт тэмдэглэгдэн үлдсэн байдаг бөгөөд яг 
энэ өгүүлэмжээр 1961 онд Монгол Улсад “Хөхөө 
Намжил” дуурь бүтээгдсэн. Тэгэхээр Ар, Өвөр 
монголын аль нь алинаасаа санаа авч, тархан 
дэлгэрсэн нь хамаагүй, харин эмэгтэйчүүдийн 
энэхүү аминч хувинцар үзэл ухамсар аль ч 
нийгмийн үед хаа сайгүй байсныг шүүмжлэн 
харуулсанд гол онцлог нь оршиж байна. Мөн 
домогт өгүүлэхээр, хэдийгээр дүүлэн нисэх 
жигүүрт хүлгийг нь амилуулж чадахгүй боловч янаг 
хайрт залуугийнхаа сэтгэлд хуур хөгжмөөр жигүүр 
ургуулан, өөрийн гэм буруугаа ухаарч буй үйл 
явдал гардаг нь харанхуй бүдүүлэг, охор бодолт 
муу эмэгтэйн дүрийг гэгээн саруул эмэгтэйн дүр 
болгон солих гэсэн монгол хүний чин хүслийн 
илэрхийлэл гэж хэлж болмоор байна.

20   Монгол ардын үлгэрийн чуулган. ӨМСХХ., 2000., Дээд дэвтэр., х.389-391.
21  Хадач Ган Төмөрбөх.,Сарана Ч. Алшаа зүүн хошууны аман үлгэр. ӨМСХХХ., 2017., х.360-363.
22  Дулам С .Монгол бэлгэдэл зүй. Өнгөний бэлгэдэл. ӨМАХХ., 2001., х.56.
23  Сайнцогт Гэ. “Ар зуу бүтсэн домог”-ийг өгүүлэх нь. ӨМИС-ЭШС., 2011 оны 6-р хугацаа.
24  Монгол хэлний цахим тайлбар толь. 
25  Намжил Х. Монгол домгийн харьцуулсан судлал. Үндэстний хэвлэлийн хороо. 2004., х.271.
26  Энэбиш Ж. Хөгжмийн уламжлал шинэчлэлийн асуудал. УБ.,1991., х.77.
27  Хадач Ган Төмөрбөх., Сарана Ч. Алшаа зүүн хошууны аман үлгэр. ӨМСХХХ. 2017., х.381-384.
28 Сампилдэндэв Х. Монгол домгийн чуулган. УБ., 2010., х.384-386.

Д.МОРИНЫ ДҮР

Бутны үндэс булгартал, бул чулууг бутартал
 Дэлийн чулууг дэлбэртэл, дээлийн 
хаваасыг ханзартал

 Хадан цохионд халтирдаггүй, бутанд 
бүдэрдэггүй хатирдаг
 Жигүүртэн шувуунаас дутуугүй, жирийн 
морьтой зүйрлэшгүй
 ... Эр хүний хань болсон, ийм сайхан 
морьдын тухай үлгэр, домог, хууч яриа, баатарлаг 
туульс зэрэг аман зохиолын төрөлд гол дүр болгон 
дүрсэлсэн нь олонтаа. Ингэж морийг дүрслэхдээ 
“адгууслаг, хүмүнлэг болон сахиуслаг шинж гэсэн 
гурамсан”  талаас нь нэгэн цогц болгон товойлгон 
уран зохиолын шинэ дүрийг бүтээсэн байдаг. 
Жишээлбэл, хүмүнчилсэн дүрийн тухайд бидний 
дээр өгүүлсэн Ордосын морин хуурын домогт 
“газар нутгийнхаа төлөө мангастай тэмцэлдэж 
буй Баатар долоон өдөр, долоон шөнө өдөр 
шөнийг солигдтол тулалдаад хүчин суларч ирэх 
үед мөнгөн дэлт морь нь эзэндээ, Чи баатар хүчит 
арслан биш үү, Чи малчдын баатар биш үү, Чи тал 
нутгийн морь уях шон биш үү, 

 Чи мөнгөн дэлт морины эзэн нь биш үү”  гэж 
хүний хэлээр ярьж хүч зориг, итгэл урам өгсөнд 
Баатар их дуунаар хашхиран, хүч нь нэмэгдэж, 
гурван тэнгэрийн сахиулсны чадал орж, халдах 
дайсныг бут цохиж буйгаар гардаг. Тэгвэл энэ мэт 
үлгэр домгоос эхлээд “Жангар”, “Гэсэр”, “Дани 
Хүрэл”, “Хан харангуй”, “Нэгэн зуун тавин настай 
хөгшин луу мэргэн хаан”, “Бум эрдэнэ”, “Эргэл 
түргэл” зэрэг олон бүлэг мөчлөг тууль хүртэл 
баатруудын хүлэг морь эзнээ унахад нь түшиж, 
унтахад нь сэрээж, гал усны гашуун зовлонгоос 
гэтлэхэд нь арга чарга, ухаан самбаа зааж хүмүн 
адил туслан дэмждэг жишээ олон байна. 
 
 Сахиулсан дүрийн тухайд морин хуурын 
домгийн дийлэнх хувилбарт нэг хуруу инчдэх 
зуур хүссэн газартаа хүрдэг, 72-хон гишгэдлээр 
зорьсон газартаа зоволтгүй очдог, сарын газрыг 
өдрөөр, өдрийн газрыг сараар туулдаг жигүүрт 

хүлгүүд бүгд сахиулсан шинжтэй юм. Тэд бүгд 
эзнийхээ хүсэл мөрөөдлийг биелүүлэхэд өөрийгөө 
зориулдаг. “Жонон хар” домогт гардаг 16 азарга 
адууны хамгийн ард явдаг даахьтай хар даагыг 
бариад унамагц 2 чих онгиос нь хөлс дааварлан, 
хазаарыг нь мулталбал хамраас нь ногоон өнгийн 
солонго татаж, суганаас нь хос жигүүр урган”  
шидийн хүчтэй болж сахиусчлагддаг бол эрдэнийн 
хүлэг сайн морь нь эсрэгээрээ
 “Хэнгэрэг болсон гэдэстэй
 Хэдрэг болсон нуруутай
 Барьж мордох мундаагүй
 Батгана үргээх сүүлгүй
 Дух нуруунаас нь хүн баахан зулгаасан
 Туг сүүлнээс нь нохой баахан зулгаасан
 Хяр давах чадалгүй
 Хялгана зулгаах шүдгүй
 Хазгай доголон хамуутай даага”  болон 
өөрийн биеэ хувилган өөр дүрээр эзнээ хавсран 
туслах тохиолдол бас байдаг.  
 
 Адгууслаг дүрийн тухайд дуу хуур, 
үлгэр домог, туульс гээд бүгдэд илэрдэг. Тэд 
бол байгаль дээр орших жирийн нэгэн адгуус 
бөгөөд эзэн хүнийхээ хайртай хүлэг унаа нь 
болж өгүүлэгдэхдээ түүнд ач тусаа үзүүлэхээ ч 
мартаагүй юм. Тухайлбал, “Хонгор, догшин Мала 
хавхын хатны хийж өгсөн хортой арзыг уух гэж 
байхад нь аранзал зээрд нь сүүлээрээ ширвэн 
асгасан” , “Бамын улаан баатрын хар халтар 
хүлэг нь сүүлээ далайд дүрж дайсны хөгжөөсөн 
гал улаан түймрийг савж унтраагаад өрөөсөн 
ханцуй нь эгэмтэйгээ ноцож байсан Тархай 
хожгороо сэргээн босгосон”  бол, “шархадсан 
эзнээ дүүрээд дайны суман мөндөр дундуур 
сэтэлж гараад, атар хээр талд хүрэн сүүлийн 
амьсгалаа хурааж буй” , жигүүрээ хайчлуулснаар 
рид шидийн хүчээ алдаж үхэж байгаа хүлэг, мөн 
жигүүрт хөх борлог морь Хөхүүдэй хүүгийн хуурын 
ая эгшигт уяран түүний хүлэг морь болж байгаа, 
харийн нутагт зарагдсан хүлэг ч эх нутгаа тэмүүлэн 
гүйсээр эцсийн амьсгалаа хурааж байгаа зэргээс 
адгуусан амьтны шинжийг тодорхой харж болох 
юм.

29 Цэрэнсодном Д. Монгол ардын домог үлгэр.УБ., 1989., х.273-275.
30 Булаг Чи. Морин хуур минь. ӨМАХХ. 2001., х.188.
31 Зоригтбаатар Л., Чадраабал Га. Жигүүрт хүлгийн шид. Өгүүлэл., “Өвөрмонголын урлаг” сэтгүүл., 2012 оны 1 дүгээр 
хугацаа., №87.
32 Төгсбаяр.Хайчинд хэрбигдсэн хайрын гомдуу “Жонон харын бүдрээс”. Өгүүлэл., ӨМИС-ЭШС. 2010 оны 3-р хугацаа.
33 Бүрэнбэх Б. Монгол баатарлаг туульсын шүлэг зүй. ӨМСХХХ. 1997., х.147.
34 Ай Хө Гүо.Ордос ардын үлгэр. ӨМАХХ., 1989., х.1-4.
35 Хадач Ган Төмөрбөх., Сарана Ч. Алшаа зүүн хошууны аман үлгэр. ӨМСХХХ. 2017., х.373-380.
36  Бүрэнбэх Б., Буянхишиг. Монгол үндэстний баатарлаг туульсын сонгомол. ӨМ-ын ардын хэвлэлийн хороо. Дээд 
дэвтэр.,1988., х.534-535.
37  Бадам То., Буянхишиг. Жангар. Шинжианы ардын хэвлэлийн хороо. 1979., х.948.
38 Гэрэлмаа.Ойрад монголын туульс. Үндэстний хэвлэлийн хороо. 1987., х.59-60.
39 Ай Хө Гүо. Ордос ардын үлгэр. ӨМАХХ. 1989., х.1-4.
40 Ванчинжав Ван. Ордос ардын аман зохиолын билгийн сан оршвой. ӨМӨЗО-ны сонин мэдээний хэвлэлийн товчоо. 2005., 
х.241-249.

 Гэхдээ онцолж хэлэхэд сахиуслаг, 
хүмүнлэг, адгууслаг эдгээр хүлэг морины шинжүүд 
нь тус тусдаа орших ч тохиолдол байна, хамт 
илэрч нэгэн бүрэн шинжит дүр болон өгүүлэгдэх 
ч тохиолдол байна. Ордосын аман зохиолын 
дээж бичигт тэмдэглэгдсэн морин хуурын домогт 
“Мөнгөн нуурт хүрч ирэхэд харанхуй болж Сүх 
хүү унтаж орхижээ. Гэтэл гэнэт гэрэл цацарч 
нуурын эрэгт, сарны доор нэгэн цас цагаан унага 
чандманийн гэрэл цацруулан ус ууж зогсоно. 
Энэ хувилгаан хүлгийг барих гэтэл ховх цоройн 
босож, хойш урагшаа булгин туйлж ... зориг 
цөстэй эзнийхээ эрхэнд номхорч, толгой түрүүгээ 
түүний биед хүргэн шөргөөж хөдөлгөнө”  гэснээс 
хүлэг морины сахиуслаг шинж болоод адгууслаг 
шинжүүд илэрч байна. Энэ мэт “увдис шид нь 
үгүй болж үсний өнгө бага багаар цайрсаар, 
алхаж гишгэх нь чөдөрлөсөн морь мэт болов” 
-оос сахиуслаг шинжээс адгууслаг шинжид, “Та 
намайг ийм царайтай амьтан боллоо гэж битгий 
зов. Би хүлээснээсээ салбал урьдын хэвэндээ 
орж тачигнана хэмээн Сарансүх эзэндээ хэлж, 
хамтдаа зугтаж, шархдан үхэж буй”  –гаас 
хүмүнчилсэн шинжээс адгууслаг шинжид шилжиж 
буй дүр төрхийг анзаарч болно. 
 Мөн үүнээс гадна “хөх борлог морийг 
барихаар тал нутгийн олон сайн адуучид цуглаж, 

зуун алдын бугуйл өртөөлөн цаламдаад ч барьж 
чадсангүй” , “Сүх хүү бараа нь тасрах бугын 
хойноос шувуун саарлаа унаад, шоо бугыг 
уургалан барьж авчрав” , “тахрууд шарга морины 
хажууд нь ойртоход хазаж, хойно нь гарвал 
өшиглөөд, өмнө нь гарвал цавчаад тэднийг биедээ 
хүргэсэнгүй”  зэргээр хүлэг мориныхоо хэтийдсэн 
хүч чадлыг нь товойлгон өгүүлдэг бол харин 
хүч чадал дорой буурайг “арван зургаан азарга 
адууны хамгийн сүүлд явдаг зүүнш татахад гуйвж, 
баруунш дугтрахад ганхдаг даахьтай хар даага” 
, “эрдэнийн найман морины наймдахь азарга нь 
эцэнхий туранхай, толгойгоо даахгүй тонгойгоод, 
хавирга нь гүрдийгээд ясан гозой болжээ” , “морь 
нь эзнээ санаад уснаас гарч, нуман гувчиг болтол 
хатаж харангалчихсан байжээ”  гэх мэтээр домог 
ярианд дүрслэн өгүүлсэн байдаг. 
Энэ мэтчилэн маш олон жишээнээс ажиглахад 
хүлэг морь нь домгийн ч, туулийн ч, баатрын 
үнэнч нөхөр, эх орон ч дүр болон товойн гарч 
ирж байна. Адгуус хэдий ухаантай, рид шидтэй, 
хүний хэлээр ярьдаг, далдыг үзэж мэдэрдэг, 
баатар гавьяаг байгуулж, эзэндээ үргэлж тусламж 
дэмжлэг үзүүлдэг мөртлөө ялсан олсон юм бүхэн 
эзэн хүнийх байдаг нь хүнийг ихэд өргөн үзсэнийх 
бөгөөд хүлэг морь нь ямагт түүний үнэнч нөхрийн 
хувиар өгүүлэгдэж байгаа гэдгийг анзаарууштай. 

41  “Морин эрдэнэ” сэтгүүл. Хөххот., 2019., х.21-22.
42 Хадач Ган Төмөрбөх., Сарана Ч. Алшаа зүүн хошууны аман үлгэр. ӨМСХХХ. 2017., х.367-371.
43 Мэнд –Ооёо Г. Морин хуурын домог. УБ., 2005.
44  Эрдэнэчимэг Л. Морин хуурын арга билгийн арван хоёр эгшиглэн. УБ., 2019., х.164-166.
45  Хадач Ган Төмөрбөх., Сарана Ч.Алшаа зүүн хошууны аман үлгэр. ӨМСХХХ. 2017., х.367-371.
46  Мөн тэнд. х.373-380.
47 Төгсбаяр.Хайчинд хэрбигдсэн хайрын гомдуу “Жонон харын бүдрээс”. Өгүүлэл. ӨМИС-ЭШС. 2010 оны 3-р хугацаа.

ДҮГНЭЛТ

Морин хуурын домог яриан уран дүрүүдийг үйл явдал, өгүүлэмж, хүсэл 
эрмэлзэл зэргээс нь шинжилж үзвэл Ван ноён, баяд ноёд, Сүх хүү, Хөхөө 
Намжил нарын дүр бол анги үүсэж төр тогтсон феодалын нийгмийн үеийн 

дүрүүд юм. Баян ядуугийн ялгаа, ноён боолын харилцаа, ангийн зөрчил тэмцлийн 
үед энэ мэт дүрүүд олноор бий болж эхэлсэн бөгөөд энэ үеийн хүмүүс харгис 
хэрцгий, ховдог шунахай эзэн хаан, баяд ноёдод хорсохдоо тэдний үзэл бодол, 
хүсэл мөрөөдлийг дэмждэг энэрэнгүй сэтгэлт эзэн ноёныг хүсэмжлэн Сэцэнмэргэн 
мэтийн дүрийг бүтээж домог яриандаа өгүүлэх болжээ. Түүнчлэн арга ухаан, эрдэм 
чадал төгс сэргэлэн цовоо ядуу хүүг худал хуурмаг, зусарч бялдууч бүхний эсрэг 
ардын баатрын дүр болгон төлөөлүүлж үг хэлүүлж, зориглон босгодог. 
 Дутагдаж болшгүй өөр нэгэн дүр бол хүлэг сайн морины дүр билээ. Энэ 
орчлон ертөнцөд байгалийг эзэмдэн захирах хүчин чадалтай хүмүнд эрхшээгдэн 
номхорсон хүлэг морь нь тэдний итгэл үнэмшил, омог бахархал нь болсноор хүний 
зэрэгт хүндлэгдэн, анд нөхөд, ахан дүүсийн барилдлагатай болтлоо өргөмжлөгдөж, 
домогт уран дүр бүтээхдээ адгууслаг, сахиуслаг, хүмүнчлэгдсэн болтлоо хувьсан 
өөрчлөгдсөн байна. 
 Түүнчлэн  монгол эмэгтэй хүний дүрийг бүтээхдээ тэдний дотоод гоо үзэмж 
хийгээд гадаад гоо үзэмжийн хослолыг харуулахыг эрмэлзсэн бөгөөд нийт уран 
дүрээ “Бие болоод билэг баатар” болгон амилуулахыг зорьсон нь илт байна.

